
Բանասիրական գիտությունների թեկնածուի գիտական

Աշխատանքը պատրաստվել է Երևանի պետական համալսարանի
հայ գրականության ամբիոնում:

Գիտական ղեկավար՝ ԳԱԱ ակադեմիկոս,
բանասիրական գիտությունների
դոկտոր, պրոֆեսոր
ՀՐ. Ս. ԹԱՄՐԱԶՅԱՆ

Պաշտոնական ընդդիմախոսներ՝ բանասիրական գիտությունների
դոկտոր, պրոֆեսոր

Լ. Հ. Մնացականյան
բանասիրական գիտությունների
թեկնածու Պ. Հ. Դեմիրճյան

Առաջատար ՀՀ ԳԱԱ Մ. Աբեղյանի
կազմակհրպություն՝ անվան

գրականության ինստիտուտ

1.00 Պաշտպանությունը կայանալու է 1997 թ. հունիսի >-ին ;ժամը
13 - ին, Երևանի պետական համալսարանի բանասիրական գիտությունների
դոկտորի գիտական աստիճան շնորհող 012 մասնագիտացված խորհրդի
նիստում ( 375049, Երևան-49, ԱլեքՄանուկյան 1):

Ատենախոսությանը կարելի է ծանոթանալ Երևանի պետական
համալսարանի գիտաշխատողների կաբինետում

Սեղմագիրն առաքված Է << I6>> _1997 թ.

Մասնագիտացված խորհրդի ՀԱՑԱՍՏԱՆԻ

գիտական քարտուղար, ԶԳԱՅԻՆ
բանասիրական գիտությունների
թեկնածու՝ Ա. ԱՎԱԳՅԱՆ

ԱՇԽԱՏԱՆՔԻ ԸՆԴՀԱՆՈՒՐ ԲՆՈՒԹԱԳԻՐԸ

Թեմայի արդիականությունը: Ուսումնասիրվողթեման արդիական
է և գիտական հետաքրքրություն ներկայացնում մի շարք
առումներով:Անցյալ դարի 80-ական թթ. հայ գրականության մեջ
արմատավորված ռեալիստական շարժման ականավոր ներկայացուցիչ
Մելքոն Կյուրճյանի (Հրանդ) կյանքը և ստեղծագործությունը թեև դուրս
չեն եղել մեր գրականագիտության տեսադաշտից , սակայն մինչև օրս
առանձին ուսումնասիրության նյութ չեն դարձել և դիտարկվել ու
գնահատվել են հպանցիկ, գրական այդ մեծանշանակշարժմանընդհանուր
բնութագրության շրջանակներում: Մինչդեռ այդ նշանավոր գրողի կյանքի
դրվագների, գրական ուղու և ստեղծագործության հանգամանալից
քննությունը ոչ միայն կբացահայտի քիչ ուսումնասիրված մի ար-
վեստագետի ինքնությունը, նրա երկերի գաղափարագիտական արժեքը,
այլև կճշգրտի նրա տեղն ու դերը մեր գրականության պատմության մեջ:
Մինչև օրս չկա այդ գրողի, քննադատի, հրապարակախոսի, մանկավարժի
ամբողջական գիտական կենսագրությունը, շրջանառության մեջ չեն
դրված նրա կյանքին ու գործին առնչվող բոլոր գրական փաստերը: Այս
հանգամանքներում էլ, ահա, թեման ձեռք Է բերում արդիական
նշանակություն՝ ուսումնասիրման, համակողմանի վերլուծության ու
գիտական գնահատման անհրաժեշտությամբ:

Իր ստեղծած գեղարվեստական արժեքներով, ազգանվեր գործունե-
ությամբ, ժողովրդի մաքառումների ու գոյատևման մասին խոհերով
Մելքոն Կյուրճյան-Հրանդը ապրողպատմություն Է, և այսօր բնական է հե-
տաքրքրությունը նրա անձի և գործի հանդեպ:

Ոսումնասիրության առարկան, նպատակը և խնդիրները: Մինչև
այժմ Հրանդի գրական ժառանգությունից առանձին գրքով հրատարակվել
են միայն 20 քրոնիկ և 9 պատմվածք: Նրա մնացած երկերն ու հոդվածները
գտնվել են անցյալ դարավերջի ու մեր դարասկզբի քառասուն տարվա հայ
մամուլի հավաքածուներից: Ուսումնասիրվել են նաև Եղիշե Չարենցի
անվան գրականության և արվեստի թանգարանում Մ. Կյուրճյանից
պահպանվող բոլոր ձեռագրերը:

Հետազոտության նյութը, սակայն, չի սահմանափակվել միայն
Հրանդի գրական ժառանգությամբ: Օգտագործվել է նաև թեմային
առնչվողգեղարվեստական, գրականագիտական, պատմագիտական ու

հուշագրական մեծածավալ գրականություն: Հրանդի ստեղծա-
գործությանը նվիրված ամենից ծավալուն գործը Հակոբ Օշականինն է,
որը զետեղված Է <<Համապատկեր արևմտահայ գրականության>>
աշխատության 5-րդ հատորում: Մ. Կյուրճյանի գրական ձիրքը գնահատել
են նաև Ա. Արփիարյանը, S. Կամսարականը, Ա. Չոպանյանը, Ա.
Ալպոյաճյանը, Սիրունի-Հակոբ Ճոլոլյանը, Գր. Սարգսյանը, Պ.
Ստեփանյանը, Վ. Գրիգորյանը, Հակոբ-Գրիգորը, Խ. Թութունջյանը և
ուրիշներ:

Ուսումնասիրության նպատակն է հայտնի փաստական նյութի,
ինչպես և նորահայտ՝ առաջին անգամ շրջանառության մեջ դրվող
փաստերի բանասիրական քննությամբ ու գրականագիտական վեր-
լուծությամբ ներկայացնել Մ. Կյուրճյանի կյանքն ու ստեղծագործական
ուղին, նրա բազմաբովանդակ գործունհությունը: Հեղինակի խնդիրն է
եղել շարադրել Կյուրճյանի գիտական կենսագրությունը, արժեքավորել
նրա առավել բնորոշ ստեղծագործությունները, բնութագրել նրա գեղար-
վեստական մտածողության և ոճի յուրահատկությունները, բացահայտել
այն դերն ու նշանակությունը, որ նա ունեցել Է հայ արձակի, հրա-
պարակախոսության և քննադատության ասպարեզներում:

նպաստել արևմտահայ գրականության պատմության գիտական
ուսումնասիրման ամբողջացմանը, օգտագործվել Մ. Կյուրճյանի
ստեղծագործությանը նվիրվող հետագա աշխատանքներում, ինչպես նաև
ուսումնական ձեռնարկներում ու բուհական դասընթացներում:

Աշխատանքի փորՃարկումը: Ատենախոսությունը ամբողջությամբ
քննարկվել Երևանի պետական համալսարանի հայ գրականության ամ-
բիոնում , արժանացել հավանության և դրական կարծիքով հրաշխա--
վորվել պաշտպանության:

Աշխատանքի կառուցվածքը և ծավալը: Աշխատանքը բաղկացած է
ներածությունից, չորս գլխից, եզրակացությունից: Կից ներկայացված Են
նաև հեղինակի ստեղծագերծությունների մատենագիտությունը, օգտա-
գործված գրականության ցանկը և բովանդակությունը: Շարադրանքը
կազմում Է 189 Էջ:

ԱՇԽԱՏԱՆՔԻ ՀԻՄՆԱԿԱՆ ԲՈՎԱՆԴԱԿՈՒԹՅՈՒՆԸ

Գիտական նորույթը: Հայ գրականագիտության պատմության մեջ
սույն ուսումնասիրությունը առաջին ամբողջական գիտական խոսքն Է
Մելքոն Կյուրճյանի մասին, ուր հատուկ քննության են առնված նրա
կյանքն ու վաստակը՝ արևմտահայ գրական ռևալիստական շարժման,
ազգային ու քաղաքական կյանքի համապատկերում:

Աշխատանքի գիտական նորույթը սրանով չի սահմանափակվում:
Կյանքի և գործունեության բնորոշ մանրամասների ներկայացման հետ

մեկտեղ առաջին անգամ փորձ է արվում ներկայացնել նրա գրական ու
հրապարակախոսական ժառանգությունը՝ և՛ հաջողված և՛ նվազ հաջողված

երկերի հանգամանալից քննությամբ, ամբողջական պատկերացում
ստեղծելով նաև նրա գրական մտածողության յուրահատկությունների ու
քննադատական հայացքների մասին:

Նկատի ունենալով, որ հրապարակի վրա չկա Մելքոն Կյուրճյանի
երկերի լիակատար Ժողովածու, նպատակահարմար համարեցինք զետեղել
նաև նրա բոլոր ստեղծագործությունների մատենագիտական ցանկը:

Գործնական նշանակությունը: Ուսումնասիրությունը կարող է

Ներածություն. Այս բաժնում ներկայացվում է հարցի
պատմությունը, հիմնավորվում թեման: Տեղեկություն է տրվում գրողի
գրական ժառանգության ուսումնասիրման վիճակի մասին, ընդգծվում են
նյութի հետազոտոան նպատակներն ու խնդիրները:

Առաջին՝ <<Գրողը և իր ժամանակը>> խորագիրը կրող գլխում
շարադրվել է Հրանդի կենսագրությունը:Նա ծնվել է 1859թ. սեպտեմբերին
Տիգրանակերտի կուսակալության Բալահովիտ գավառի Հավավ գյուղում:
Ապագա գրողը ծննդավայրում ապրել է ընդամենը 11 տարի, բայց
ուշագրավն այն է, որ այդ 11 տարիներն Էլ հենց դարձել են նրա համար
վճռորոշ ու կարևոր: Նրա աշխարհայացքն ու գեղագիտական
ըմբռնումները հիմնականում ձևավորվել են այդ շրջանում տեսածի ու
ապրածի հիմքի վրա: Բնաշխարհի հմայքն ու գեղեցկությունը,
համագյուղացիների հոգու միամիտ պարզությունն ու մաքրությունը և
դրանց կողքին պատմական Հայաստանի մի մեծ հատվածի ծանր ու
ստրկական վիճակը խորը հետք են թողել նրա հոգու վրա:

Մ. Կյուրճյանի ստեղծագործությունը լիարժեքորեն ընկալելու, նրա
գեղարվեստական մտածողության յուրահատկությունները բացահայտելու
անհրաժեշտությունը ատենախոսության հեղինակ ին թելադրել է հատուկ

ուշադրություն դարձնել նրա բնավորության, խառնվածքի, հոգեկան
կերտվածքի բնութագրմանը: Գրողի կյանքը և գործը դիտարկվում են իր
ժամանակի մեջ, կոնկրետ հասարակական, քաղաքական հարա-
բերությունների ոլորտում:

Բարդ ու դժվարին իրավիճակ էր ստեղծվել արևմտահայության
համար 19-րդ դարի վերջին քառորդում: 1878թ. ավարտվում է ռուս-
թուրքական պատերազմը, և թուրքական ռեակցիան ավելի ուժգին Է
մոլեգնում: Սուլթանի թելադրանքով զինված չերքեզներն ու քուրդ
ցեղապետները սկսում են թալանել ու ջարդել հայ ժողովրդին: Քաղաքական
ռեակցիայի ալիքը տարածվում նաև դեպի քաղաքներ:

Այս պայմաններում է, ահա, որ մի խումբ երիտասարդներ Արփիար
Արփիարյանի գլխավորությամբ որոշում են հիմնել օրաթերթ և նրա էջերից
արձագանքել հայ ժողովրդին հուզող հարցերին: Ձևավորվում Է նոր
գրական հոսանք, որը պատմության մեջ մնում Է <<Արևմտահայ
ութսունականների ռեալիստական շարժում>> անվամբ:

80-ականների ռեալիստական շարժման կանխագծումներում մեծ տեղ
Էր տրվում կյանքի բազմակողմանի արտացոլման անհրաժեշտությանը:
Շարժման մասնակիցները մամուլի ու գրականության կոչումը տեսնում
էին հասարակական բարքերի վրա ազդելու, այդ բարքերը վերափոխելու
ձգտման մեջ:Խորապես գիտակցելով մարդկային ներաշխարհի վրա
գրականության ազդեցության հնարավորությունները՝ <<ութսունական-
ները>> փորձում են օգտագործել այն որպես ժողովրդի գաղափարական
դաստիարակության ծրագրերն իրականացնելու միջոց:

Գրական-մշակութային կյանքի աժխուժացումից, արթնացող քաղա-
քական տրամադրություններից վախեցած Աբդուլ Համիդը 1894-96թթ.
կազմակերպում է հայկական առաջին զանգվածային ջարդերը: Առաջացած
քաղաքական ծանր և ճնշող մթնոլորտը ստիպում տարագրության
ճամփան բռնել հարյուրավոր հայերի, այդ թվում նաև
մտավորականության ներկայացուցիչների: Ձերբակալությունից
խուսափելու համար 1896թ. գաղտնի Բուլղարիա Է անցնում նաև Մելքոն
Կյուրճյանը: Վառնայում ապաստան գտած հայ գաղթականների
երեխաների համար Կյուրճյանն Արմենուհի Մինասյանի հետ հիմնում Է
Արծրունյան վարժարանը: Նա այստեղ չի դադարեցնում նաև իր
հրապարակախոսական գործունեությունը և սկսում է աշխատակցել
Երուխանի <<Շարժում>> լրագրին:

1898թ. օգոստոսի 2-ին, կարծելով թե իրեն մոռացել են , Մելքոն

Կյուրճյանը միամտորեն շտապում Է վերադառնալ Պոլիս, բայց, հազիվ
նավամատույց իջած, ձերբակալվում Է և, չորս ու կես ամիս բանտախցում
պահվելուց հետո, դեկտեմբերի 19-ին աքսորվում է Անատոլիայի սակավ-
ահայ գավառներից մեկը Գասթեմունի:

Լարված ու ծանր պայմաններում են անցնում Հրանդի աքսորի տասը
տարիները: Այստեղ գրողին պարտադրվում Է ամեն օր ոստիկանատուն
ներկայանալ և քաղաքից չբացակայելու ստորագրություն տալ: Նրան
արգելվում է ուսուցչությամբ զբաղվել, գրել, տպագրել, արտասահմանի
հետ կապերի մեջ մտնել: Կյուրճյանն այդ պարտադրանքներին են--
թարկվում Է միայն արտաքուստ: Նա գաղտնի ֆրանսերենի դասեր Է տալիս
մի քանի բժիշկների և ուսանողների, զբաղվում ուսումնասիրու-
թյուններով, թարգմանություններով և ստեղծագործելով, հասցնում է
սովորել գրական հունարեն ու անգլերեն: Շուտով ոստիկանությունը
կասկածում է և մեղադրում Կյուրճյանին մի շարք հեղափոխական
գործիչների հետ գաղտնի կապեր ունենալու մեջ, չորս անգամ ձեր-
բակալում են նրան, սակայն մեղադրանքը ոչ մի անգամ չի հաստատվում:

1908թ. օսմանյան սահմանադրության հռչակումից հետո բազմաթիվ
աքսորականների, գաղթականների հետ միասին Հրանդն շտապում
վերադառնալ Պոլիս: Վերադառնալուց մի քանի օր անց նա Շահեն
կեղծանվամբ սկսում է թղթակցել Թիֆլիսի <<Մշակին>>՝ արևելահայությանը
արևմտահայ կյանքի կարևոր անցուդարձերին ծանոթացնելու մտա-
դրությամբ: Ժանրային իմաստով այդ թղթակցությունները գերազանցա-
պես ակնարկներ են, որոնցով Հրանդը ջանացել էարձագանքել ժամանակի
հայությանը հուզող հրատապ խնդիրներին: Այդ ակնարկները, սակայն,
ունեն գեղարվեստական երանգավորում և ներգործող որոշակի ուժ:
Դրանք երբեմն հույս են ներշնչում, երբեմն դառնում են տագնապալից,
երբեմն էլ՝ ցասումով լցված ու ըմբոստ: Ընթացիկ քաղաքական հարցերին
զուգընթաց Հրանդը արևելահայությանը ծանոթացնում նաև
արևմտահայ մշակութային, կրոնական և այլ իրադարձություններին:
Արփիարյանի գործը շարունակելով՝ Կյուրճյանը յուրօրինակ կամուրջ է
դառնում հայ ժողովրդի զույգ հատվածների միջև:

Հետսահմանադրական տարիներին շարունակում Է լարված ու
գործուն մնալ նաև Հրանդի գրական-ստեղծագործական կյանքը:
Հրապարակախոսությանը զուգահեռ նա մի շարք պատմվածքներ է
տպագրում տարբեր թերթերում ու հանդեսներում <<Հայ գրականություն>>,
<<Ոստան>>, <<Մանզումեի Էֆքյար>>, <<Շանթ>>, <<Նավասարդ>>, <<Ամենուն

տարեցույցը>> և այլն:
Իբրև առանձին հեղինակային աշխատանքներ՝ Հրանդը հրատաւ

րակում է <<Գրաբար լեզու>> դասագիրքը, <<Մեսրոպ և Սահակ:Հայ
նշանագիրներու պատմություն>> ուսումնասիրությունը: 1909թ. նրա
թարգմանությամբ լույս Է տեսնում <<Թե ինչ կը խորհին կիները իրենց
ամուսիններու մասին>> աշխատանքը:

Իբրև նշխարներ մնում են նաև թուրքական ոստիկանության
ճանկերից փրկված ամբողջական ու կիսատ բազմաթիվ ձեռագրեր: Դրանց
մեջ որոշակի թիվ են կազմում մանկավարժության ու կրթության, այդ
թվում դպրոցական առողջապահության, հոգեբանության ու դասա-
վանդման մեթոդների մասին գրված աշխատությունները, ինչպես նաև
թարգմանությունները անտիկ գրականությունից, անգլիացի, գերմանացի
ու ֆրանսիացի գրողների ստեղծագործություններից: Հոգնություն ու
հուսալքություն չճանաչող, վստահ լավատեսությամբ լեցուն հեղինակն
ապրում է հայ ժողովրդի վերածնությունը, ծաղկումն ու բարգավաճումը
տեսնելու հույսով: Մերուժան Պարսամյանի կազմած հարցաթերթիկի՝
<<ինչպե՞ս պիտի ուզհի մեռնիլ>> հարցմանը նա տալիս է միանշանակ պա-
տասխան.«Հայկական համալսարանին մեջ, գրաբարի բեմին վրա, դասի
ժամը վերջանալուն մոտ,Ոսկեբերան Մատթեոսին մեկնությունը ձեռքս>>
Ոսկի երազներ փայփայող գրագետի համար, սակայն, այլ ճակատագիր ու
բախտ էր սահմանված: Մի ամբողջ ժողովրդի ծրագրված նախճիրն
իրագործող թուրք արյունարբուները Հրանդի համար բաժին են հանում
ամենասարսափելի մահատեսակներից մեկը: Ըստ ականատեսի պատմածի,
թուրք դահիճները Հրանդին գցում են փոսը ու կենդանի թաղում:

Աշխատության երկրորդ գլուխը վերնագրված Է <<Ժողովրդական
ողբերգության պատկերները <<Պանդուխտի կյանքեն>>բրոնիկներում>>:

19-րդ դարի վերջին քառորդում, երբ սոցիալ--ննտեսական
իրավիճակն Արևմտյան Հայաստանում սաստիկ սրվում Է, և թուրք, քուրդ
ու չերքեզ ավարառուների թալանն ու սպանությունները հայ գյուղացուն
դնում են անելանելի վիճակում, պանդխտելու դեպքերը սկսում են
բավական հաճախակի դառնալ, հասնել տագնապալի չափերի:

Պանդխտության չարիքի մասին շատ է գրվել ու ասվել (Ժողովրդական

բանահյուսություն, միջնադարյան տաղերգուներ, Մ. Նալբանդյան,
Րաֆֆի, Լեո, Ա. Տեր-Սարգսենց և այլն): Թեմային անդրադարձել են նաև
Կյուրճյանին ժամանակակից գրողները (Գ. Զոհրապ, Լ. Բաշալյան, S.
Կամսարական, Ա. Արփիարյան և ուրիշներ): Վերադարձ դեպի հայրենիք,-
սա Է եղել նպատակը այն հեղինակների, ովքեր գրել են պանդխտության
մասին: Այդ նպատակն է հետապնդել նաև Հրանդը՝ տպագրելով
պանդուխտի կյանքը պատկերող իր քրոնիկները: Տարբերությունը միայն
այն է, որ եթե մյուս հեղինակների երկերում թեմայի արծարծումը կրում է
դիպվածային, անցողիկ բնույթ նրանց գրական խոշոր ժառանգության
մեջ, ապա Հրանդին թեման կլանում է ամբողջությամբ, ու նա լիովին
նվիրվում է պանդուխտների աշխարհին: Նա առաջինն Է, որ
համաժողովրդական այդ մեծ ողբերգությունը գեղարվեստի նյութ է
դարձնում ծրագրված, հետևողականորեն: Հրանդը մեծ հետաքրքրություն
է ստեղծում դժբախտ ու անօգնական ղարիբների կյանքի շուրջ և իր բողոքի
ձայնը բարձրացնում ի պաշտպանություն նրանց: Պանդխտության թեման
թեև դառնում է Հրանդի ստեղծագործության գլխավոր հրակը, սակայն
հավաքվում, ամբողջանում ու լիարժեքորեն իմաստավորվում է հատկապես
<<Պանդուխտի կյանքեն>> քրոնիկներում:

Քրոնիկի ժանրը մեզանում սկսում է բավական լայն տարածում
ստանալ անցյալ դարավերջին: Ծավալի փոքրության շնորհիվ այն հնարա-
վորություն է տալիս օրը օրին արձագանքել ժամանակի հուզող խնդիր-
ներին, բայց ոչ չոր ու ցամաք տեղեկություններով, այլ գեղարվեստական
պատկերը հագեցնելով հուզականությամբ և հասնելով ոճի սեղմության:
Տեղեկատվություն լինելուց բացի քրոնիկը ձգտում Է նաև <<մտքերու զարկ

տալ և զանոնք արթնցնել>> 1, այսինքն հետապնդում Է որոշակի
հասարակական, քաղաքական նպատակներ: Էպիկական այս փոքը ժանրը,

որպես օրվա խնդիրների արձագանք, ուներ հավաստիության ուժ և
երաշխիք , դրա համար Էլ լայն ընդունլություն է գտնում ընթերցողների
կողմից: Դա է պատճառը, որ ժամանակի գրեթե բոլոր գրողներն էլ առավել
կամ պակաս չափով դիմում են քրոնիկի ժանրին:

Ժանրի ձևավորումը սկսվում է դեռևս 50-60-ական թվականներից,
սակայն այն առաջինը մշակում է Արփիար Արփիարյանը: <<Արևելքի>> Էջերում

<<Շանթ>>, Կ. Պոլիս, 1913, թիվ 46-47, Էջ 356:

տպագրվոլ նրա <<Օրվան կյանքը>> քրոնիկները գրական արժեքներ են, և,
բնական Է, որ Հրանդը իբրև օրինակ ունեցել հենց դրանք թե՛ ժանրային
առանձնահատկություններով, թե գաղափարախոսությամբ: Բայց նա չի
դարձել Արփիարյանի ավանդների սոսկական կրկնողը: Հրանդի քրոնիկը,
որպես գեղարվեստական գրականության ինքնուրույն ժանր, հասնում է
կուտարելության: Ատենախոսության այս գլխում բնութագրվում են
Հրանդի այս ժանրի ստեղծագործություններին բնորոշ յուրահատ-
կությունները:

Հրանդի <<Պանդուխտի կյանքեն>> քրոնիկաշարի ծնունդը
պայմանավորվում է 80-ականների ռեալիստական շարժման գաղաւ
փարական ուղեգծումներով: Գրական նոր սերնդի առաջադրած
<<ինքնօգնության գաղափարի>> իրագործումը պահանջում Է
հասարակական կյանքի, ժողովրդի ծանր ապրելսկերպի ճշմարիտ
վերարտադրություն: Ընթերցողների ուշադրությունը գրավելու և
<<գրականության միջոցով ընկերական խնդիրներ հուզելու>> 1

գործնական
նկատառումով <<Մասիսի>> խմբագիր Ա. Արփիարյանը որոշում Է հրապարակի
վրա դնել պանդուխտի և, դրա հետ կասլված, գավառի հայության կյանքի
իրական պատկերները:

Հայ ժողովրդի այդ հոծ զանգվածին հանրությանը կարող էր
ներկայացնել Հրանդը: Եկել էր գավառից և այնտեղից մշտական լուրեր էր
ստանում Պոլիս Եկած պանդուխտների միջոցով: Նա այցելում էր նրանց
ապրելատեղերը՝ ցուրտ, խոնավ, անհրապույր խաները, մտնում էր
հիվանդանոցներ, գինետներ, երկար զրուցում էր նրանց հետ, նամակներ
գրում, կարդում: Գիտենալով Հրանդի գրական նախասիրությունները,
քաջատեղյակությունը այդ նժդեհ մարդկանց հոգու գաղտնիքներին,
ապրելակերպին Արփիարյանը նրան առաջարկում Է գրել նրանց մասին:
Կյուրճյանն ընդառաջ է գնում այդ խորհրդին: Ընտրելով նամակի ձևը նա
պարբերաբար նամակներ է գրում Արփիարյանին. որոնցից
յուրաքանչյուրը պանդուխտի կյանքից վերցված մի պատկեր է:

Երբ 1888թ. նոյեմբերի 28-ին լույս է տեսնում <<Պանդուխտի կյանքեն>>
առաջին քրոնիկ-նամակը, շատերը զարմանում են, որ երկար ժամանակ
տեսադաշտից դուրս մնացած գավառն ու գավառացին հանկարծ
ուշադրության են արժանանում: Մինչ այդ Պոլսի պատրիրքարանը միայն

I Նույն տեղում:

թելադրանքներ ու հրահանգներ էր հասցնում գավառին: Իսկ այնտեղ
տիրող իրավիճակի, հայության կրած հալածանքների, թալանի և
կողոպուտի, դրամատերերի անխղճությունների մասին պոլսեցիները
չունեին բավարար տեղեկություն և առհասարակ բարեհաճ չէին իրենց
միջավայրում հայտնված գավառացիների հանդեպ: Պոլսի՝ պան
դուխտների ամենամեծ կենտրոնի փողոցներում Հրանդը բազմիցս
տեսնում Է, թե ինչպես են ղարիբին ծաղրում ու գլխին վերևից կեղտաջուր
լցնում, ինչպես են գրաստի պես աշխատեցնում ու իրենց եզան կողքին
գիշերելու տեղն ափսոսում, ինչպես են հետևից <<խըմպըլ>> կանչում այն
պարզ պատճառով միայն, որ նա գավառացի Է՝ իր մտածելակերպով ու
բարբառով: Այս իրողությունն է պարտադրում նրան հանդես գալ
գավառից Եկածների մարդկային արժանապատվության և իրավունքների
պաշտպանի դերում պոլսեցիներին հասկանալի դարձնելու համար
գավառացիների՝ պանդխտության դիմելու պատճառները և փոխելու
վերաբերմունքը նրանց նկատմամբ:

Գրողն անխնա քննադատության ենթարկում նաև ազգային
ղեկավար մարմիններին Ազգային ժողովին, պատրիարքարանին, <<փրկչի>>

տիտղոսով հռչակված հիվանդանոցին, որովհետև նրանք Էլ են
շահասիրական մոտեցում ցուցաբերում իրենցից օգնություն հայցող թշվառ
գավառացիներին:

Ատենախոսության հեղինակը ցույց է տալիս, որ յուրաքանչյուր
քայլափոխում ոտնահարված, խաբված գավառացու հանդեպ գրողի
կարեկցանքը լոկ մարդկային գութից ծնված ևովորական վերաբերմունք չէ:
Այն ունի խորը հիմքեր ու արմատներ և կապվում է գրողի աշխարհայացքի
հետ: Բանն այն է, որ պանդուխտի մեջ Կյուրճյանը տեսնում է ազգային
ոգին, բարոյականը և կյանքի առողջ փիլիսոփայությունը կրողին: Նա
գտնում է, որ ղարիբը, որպես <<բնիկ>> հայաստանցի, ազգության արմատն ու
հիմքն է:

Բազմակողմանիորեն պատկերելով պանդխտության ողբերգական
էությունն ու հետևանքները Հրանդը տագնապի ահազանգ է հնչեցնում և
կոչ անում կանխել այդ համազգային աղետը: Գավառացին պետք է մնա
հայրենի հողի վրա, շենացնի, ծաղկեցնի այն և հարկ եղած դեպքում էլ
պաշտպանի թշնամուց: Այս բովանդակությամբ Հրանդի քրոնիկները ձեռք
են բերում նաև քաղաքական սուր հնչեղություն և ուղղվում են ամենից
առաջ համիդյան բռնությունների դեմ: Հայաստանի հողերը գրաված
սուլթանական Թուրքիան ծրագրել էր նաև այդ տարածքը մաքրել հայերից:

Ո՞վ պետք դեմ կանգներ սրան, ո՛վ պետք է պաշտպաներ երկիրը, եթե
դիմադրող, կռվող ուժը շատ էր հեռու իր հայրենիքից:

Ելնելով առաջին հերթին հայրենիքի շահերից (հայրենի հողի պաշտ -
պանություն) գրողը գտնում է, որ երևույթը կործանարար Է նաև հենց իր
պանդուխտի Ճակատագրի համար: Սոցիալ-քաղաքական պայմանների
թելադրանքով նժդեհ դարձած մարդը օտար հողում <<արմատ կապել>> չի
կարող: Նա դատապարտված է կործանման անկախ իր ունեցած ժամա-
նակավոր հաջողություններից:

<<Պանդուխտի կյանքեն>> քրոնիկներում արծարծվող գաղափարները
գեղարվեստական լուծում են ստանում ինքնատիպ արվեստով: Դրանք
տարբերվում են ժամանակի մամուլում առատորեն լույս տեսնող
նույնաժանր գործերից մի շարք առանձնահատկություններով:
Կյուրճյանը հանդես է գալիս ոչ թե սոսկ փաստերի արձանագրող, այլ
որպես գեղագետ, որը սուր դիտողունակության շնորհիվ կյանքից
ընտրում է ամենաբնորոշն ու տիպականը և դրանք ներկայացնում գեղար-
վեստական վառ պատկերներով: Ընտրելով իրական դեպքեր և անձնա-
վորություններ՝ նա տիպականացնում է դրանք և հասնում գեղար-
վեստական խոր ընդհանրացումների: Այն գավառացին, որին Հրանդը
կոչում է Մարտո, Վարդան աղբար կամ մի այլ անվամբ , իր մեջ խտացնում
է իր նման հարյուրավորների ճակատագիրը: Այդ հերոսների միջոցով
Հրանդը ստեղծում է հայ պանդուխտի հավաքական կերպարը:

Հրանդի քրոնիկները վարակում են ընդգծված զգաց-
մունքայնությամբ և հուզականությամբ: Գրողը յուրաքանչյուր նախա--
դասության մեջ կոնկրետ վերաբերմունք է դնում, մեղադրում է, դատա--
պարտում, եզրահանգումներ կատարում: Նրա նամակներն ընթերցելուց
հետո անհնար է սառն ու անտարբեր մնալ, չազդվել և խորապես չապրել
պանդուխտների կյանքի ողբերգությունը:

<<Պանդուխտի կյանքեն>> շարքը աչքի ընկնում յուրահատուկ
լեղվաոճական կառուցվածքով: Հրանդը գրում է պարզ, անպաճույճ
լեղվով, ձևի անփութությամբ, բայց կենդանի ու հետաքրքիր շա-
րադրանքով: <<Հարդարուն գրելու անփույթ պիտի գտնվիմ,- իր մասին
հավաստում Է նա,-գրչիս ծայրեն մի անգամ դուրս թռածը, գրվածը,
ժայռին վրա նետված փրփուրին պես, վերստին հարդարելու չպիտի
դառնամ Պանդուխտի Կյանքին մեջ. կսկծանաց վրա պարապով
դեգերելը մատներդ սիրականի մը վերքերուն մեջ անխռով սրտիվ խառնե-

լու կը նմանի. այդ արությունը կը պակսի հիս>> 1

Նկատելի է Հրանդի քրոնիկների ազդեցությունը ժամանակի
գրական-հասարակական մտքի վրա: Դրանք արևմտահայ հասարա-
կայնության ուշադրությունն ուղղեցին դեպի գավառն ու գավառացին,
դեպի արհամարհված <<դուրսեցին» ու նրա ճակատագիրը: Հրանդից քիչ
հետո գրական հրապարակ իջան Ռ. Զարդարյանն ու Թլկատինցին, և սկիզբ
առավ մի մեծ գրական շարժում, որը հետապնդում էր գավառի կյանքը
լայնորեն պատկերելու նպատակը:

Երրորդ <<Գեղարվեստական արձակի նոր էջերը>> գլխում
քննության են առնվում Մ. Կյուրճյանի պատմվածքները: Մինչև հիմա
Հրանդի գործը ուսումնասիրողները նրան գնահատել են միայն որպես
քրոնիկագրի, պատմվածքները կամ անտեսվել են, կամ էլ դրանց մասին
խոսվել է հարևանցիորեն, շատ թռուցիկ : Մինչդեռ նա ունի այդ ժանրի մի
շարք գործեր <<Դեղնած թուղթեր>>, <<Իր հարսին համար>>, <<Մահվան ութօրեք>>և այլն, որոնք իրենց հուզականությամբ, հետաքրքիր սյուժետային
կառույցով լուրջ գրական արժեքներ են:

Հրանդի քրոնիկների և պատմվածքների համեմատությունը ակնհայտէ դարձնում նրա գրական ժառանգության մի կարևոր
առանձնահատկությունը, Հրանդը գրում Է ժանրային կաշկանդումներից,
կաղապարներից բավականին ազատ, և երբեմն դժվար է նրա ստեղծա-
գործություններին ժանրային հստակ բնորոշում տալը: Եթե <<Պանդուխտի
կյանքեն>> նամակները կոչվում են քրոնիկ, պատճառն այն է, որ դրանք
առավել համապատասխանում են քրոնիկի ժանրին, այսինքն գրված Են
իրական մարդկանց ու եղելությունների մասին, և ակնառու է ակնարկ ային
ոճը, որը գերազանցապես դրսևորվում է հեղինակային պատումի մեջ:
Նկատվում է, սակայն, որ շարքի վերջին նամակներն արդեն
պատմվածքատիպ հորինվածքներ են (<<Կյանքի մը առեղծվածը>>, <<Կես ժամ
հիմարանոցին մեջ>>, <<Վարդան աղբարը>>): Պանդուխտ տարագիրների
դիմագիծն ուրվագծող այդ պատկերներում, ինչպես նաև հետագայում
գրված մյուս ստեղծագործություններում, առավել որոշակիանում է
սյուժետային ու կոմպոզիցիոն տարրերի համակարգը: Սրա հետ միասին
տեղ-տեղ պահպանվում Է նաև ակնարկային պատմելաոճը, վերջինս,
սակայն, այնպես է ձուլվում պատկերներին, որ չի աղավաղում գեղարվես-

1 Մելքոն Կյուրճյան, Ամբողջական երկեր, Փարիզ, 1931, էջ 36:
-13-

© National Library of Armenia



տական հյուսվածքի ամբողջականությունը:
Ժամանակի մամուլում տպագրվող մի քանի տասնյակի հասնող

պատմվածքները Հրանդը դասդասել է ուշագրավ խմբավորումներով
<<ողոցեն ժողվտուք>>, <<Խոնարհ խավերու մեջ>>, <<Գաղթականության
ցավերե>>, <<Կաթնտուներու կյանքե>>, <<Մանկության հիշատակներ>>, <<Կես--

շինական նամականի>> և այլն: Ինչպես արդեն ենթադրվում Է վերնագրե-
րից, Կյուրճյանն իր ուշադրությունը կենտրոնացնում <<խոնարհ խավհ-
րու>> մարդկանց ցավ ու հոգսերի, մարդկային տառապանքի բազմաբնույթ
դրսնորումների վրա: Սոցիալական ուղղվածությունը դառնում է Հրանդի
ստեղծագործության յուրահատկություններից մեկը:

Սրան զուգահեռ Հրանդը շարունակում է նաև պանդխտության
թեման պատկերելով սոցիալական ու ազգային այդ մեծ չարիքի ողբեր-
գական հետևանքները: Այդ թեմայով գրված հետագա շրջանի նրա ստեղ-
ծագործությունները սերտորեն առնչվում են նախորդ տարիներին լույս
տեսած քրոնիկների հետ ինչպես թեմատիկայով, այնպես էլ ժանրային
առանձնահատկություններով: Տարբերությունը թերևս միայն այն է, որ
սրանք չունեն նամակի անմիջական ոճը, բայց ունեն նորավեպի ժանրին
առավել մոտեցող պատումի եղանակը և սյուժետային կոնկրետ կառույցը:
Այս առումով ուշագրավ Է 1895թ. Ա. Չոպանյանի <<Ծաղիկ>> հանդեսում լույս
տեսած <<Դեղնած թուղթեր>> շարքը, որտեղ պատկերվում է ուրիշի երեխու
ներին իրենց կաթով կերակրող պանդուխտ ստնտուների դառնու-
թյուններով լեցուն կյանքը: Այդ կանայք ծանր պայմանների թելադրանքով
թողնում են տունն ու նորածին զավակներին Պոլում դրամ աշխատելու
հույսով: Ո՛ր սոնտուի կյանքի պատմությունն էլ թերթում Է հեղինակը,
տեսնում է, որ այն շաղախված է միայն արցունքով ու լացով:

Կանանց տխուր կհնցաղից վերցրած՝ Հրանդի բոլոր պատմություն-
ներն էլ (<<Կյանքի մը քայքայումը>>, <<Հայ կին մը>> և այլն) մարդկային դրամա-
յի յուրահատուկ արտահայտություններ են: Ներքին կապերով շղթայվելով
իրար՝ դրանք ներկայացնում են մի ամբողջ աշխարհի սոցիալ-
հոգեբանական ողբերգությունը: Հրանդը հերթով բացում է թույլ ու
անօգնական, աղքատության ճիրաններով սեղմված տարբեր կանանց
թշվառ կյանքի Էջերը և դրանց վրա հրավիրում հասարակության
ուշադրությունը: Նա պատկերում Է ստորին խավերին պատկանող
մարդկանց հոգեկան բարձր արժանիքները: Հրանդն այս պատմվածքների
գաղափարական հիմքն է դարձնում մարդու դատապարտվածու-
թյունը, որ գալիս է սոցիալական անապահով վիճակից ու քաղաքական

անբարենպաստ մթնոլորտից: Մի քանի բնորոշ շտրիխներով գրողն
ստեղծում Է կենդանի, ամբողջական և տեսանելի կերպարներ: Հեղինակն
անկեղծորեն համակրում է նրանց և ցավում, որ նրանք դաժան
իրականության պայմաններում անզոր են իրենց իրավունքները
պաշտպանելու :

1890-ական թվականներին, երբ Էրզրումի կոտորածից և դրան
հաջորդող իրադարձություններից հետո երիտասարդ մտավորա-
կանությանը նոր ուժով է սկսում անհանգստացնել <<ցեղին
ինքնապահպանության>> խնդիրը, Հրանդը <<Մասիս>> շաբաթաթերթում
հրատարակում է <<Մանկության հիշատակներ>> խորագրով պատմվա-
ծաշարը: Առանձնահատուկ ջերմությամբ և հուզականությամբ գրված այդ
պատկերներում նա վերարտադրում է հայրենիքի կյանքը իր
բազմազանության մեջ:

Շարքի <<Կաղանդի հիշատակներ>>, <<Մեր տան ուխտը>>, <<Մեր հավատքը>>և մյուս պատումներում հեղինակը արտահայտում է երկու կարևոր միտք
պետք Է չկտրվել և չհեռանալ ազգային ակունքներից (ապուպապերից
մնացած հայրենի հող, բնություն, ավանդույթներ, ավանդություններ և
այլն) և պահպանել նախնիներից ժառանգություն սւացած բարոյական
արժեքները, կրոնն ու հավատը:

Գասթեմունյան աքսորի տարիներին Մ. Կյուրճյանը փորձում Է մաս-
մաս տպագրել իր միակ լայնակտավ գործը՝ <<Ճախճախուտքին մեջ:Երկու
առանցբի վրա>> վեպը՝ նվիրված կնոջ իրավունքի և ազատության խնդիր--
ներին: Բայց դա նրան չի հաջողվում, որովհետև մի քանի համարներում
լույս տեսնելուց հետո ոստիկանությունը ձեռագիրը բռնագրավում և
ոչնչացնում Է:

Հետաքսորային տարիներին Հրանդը կրկին անմնացորդ նվիրումով է
լծվում գրականությանը: <<Ազատամարտ>> օրաթերթում 1910 թվականից
Ավո ստորագրությամբ նա սկսում է տպագրել «Կես-շինական նամականի>>
շարքը, որը բացահայտում Է գրողի հասարակական, քաղաբական,
գեղագիտական կողմնորոշումները, դրսևորում նրա գաղափարական
համողումները:

Ավոն Հրանդի նախասիրած հայ շինականի կերպարն Է: Այն իր մեջ
խտացնում է հայ գյուղացու լավագույն գծերը՝ ուղղամտությունը, խոհե-
մությունը, հայրենասիրությունը, հերոսական ոգին:

Մելքոն Կյուրճյանի հետսահմանադրական շրջանի ստեղծագոր-
ծություններում մեծ տեղ են գրավում այլազգիների կյանքից վերցված

պատմությունները (<<Կլկլակը որ չի ծխար>>, <<Արյունոտ թերթը>>, <<Չորս

անիվների վրա>> և այլն): Կյանքի վերջին շրջանում, Հրանդը գրում է նաև
ծրագրային-քաղաքական գործեր: <<Պանդուխտի կյանքեն>> շարքից հետո
լույս տեսած բոլոր ստեղծագործությունների քննությունը ցույց է տալիս,
որ Հրանդի տարերքն այնուամենայնիվ քրոնիկն է ու քրոնիկին մոտեցող
փոքրածավալ պատմվածքները: <<Մանկության հիշատակներում>>, աշ-
խատավոր մարդկանց, գաղթականության, ուսանողության կյանքից
վերցված պատկերներում, <<Կես-շինական նամականիում>> Հրանդը երևում
է ինքնատիպ արվեստով: Մինչդեռ ընդարձակ պատմվածքներում նրա ոճը
և լեզուն դառնում են անգույն, արծարծվող թեմաները ներկայացվում են
առանց անհրաժեշտ գեղարվեստական ձևավորում ստանալու: Այդ
պատմվածքները արժևորվում են իրենց գաղափարական
հարցադրումներով միայն: Ազգային ու անձնական իրավունքների համար
մարտնչող անհատներով, օրինակելի կանանցով ուժեղ, միասնական
հասարակության մասին հեղինակի երազները այսօր էլ հուզող են և
մտածելու տեղիք տվող:

Ատենախոսության չորրորդ գլուխը, որն ունի <<Հրապարակախոսը և
քննադատը>> վերնագիրը, բաժանվում Է երեք մասի: <<Հրանդի
հրապարակախոսությունը ենթա տակ քննության առնվում
Հրանդի հրապարակախոսական գործունեությունը:

Կյուրճյանի հրապարակախոսությունն իր արմատական
բովանդակությամբ երիտասարդ նոր սերնդի առաջադրած հասարակական
վերաշինության ծրագրերի գործնական կիրառությունն է: Տարբեր
հարցերի շուրջ շարադրված նրա առաջին նյութերը ընթերցողներին
անմիջապես գրավում են իրենց կրակոտ ոգով և ջերմ շնչով: Այսպես,
հիշելով 1887 թ. Պոլսո <<Մասիսում>> Խրիմյան Հայրիկի մասին գրված
Հրանդի մի հոդվածը, Արփ Արփիարյանը <<Մշակ>> թերթում գրում է. <<Կը

կարծվեր, թե Հայրիկի վրա ամեն ինչ լսված Է, Հայրիկի անունն այնքան
աղդեցիկ է ժողովրդի վրա, որ անոր համար բան մը ավելի ըսելը օգուտ
չունի: Հրանդի հոդվածը այդ նախապաշարումը ջնջեց: Հայրիկի մեկ
քարողն առիթ բռնած էր երիտասարդ հրապարակագիրն, և իր հոդվածին
մեջ կը դներ այնպիսի տաք շունչ մը, որ Հայրիկի ոգին ու սիրտը կտաներ,
կը տարածեր հայոց ամեն խավերուն մեջ:

Ցնցում ազդեց այդ հոդվածն և զայն գրողն օրվան գրագետն համար-

վեցավ, այդ օրեն ի վեր Հրանդ ավելի և ավելի ժողովրդական եղավ>> 1:

Իր բոլոր նյութերը Կյուրճյանը քաղում Է կոնկրեւ փաստերից,
դեպքերից: Ամբողջովին կլանված հասարակական կյանքով՝ նա օրը օրին,
ժամը ժամին հետևում Է իրադարձությունների փոփոխվող ընթացքին:
Նրա հոդվածների հավաքածուն Երևի թե բավարար է հատկապես 1908-14
թվականների ընթացքում հայ հասարակական միտքը հուզող գլխավոր
խնդիրների մասին լիակատար պատկերացում կազմելու համար: Հրանդը
բառիս բուն իմաստով ապրում է համահայկական կյանքով: Նրա գրչի տակ
ուրվագծվում են ինչպես բարքի պատկերներ, այնպես էլ սոցիալ--
տնտեսական ու քաղաքական բնույթի հարցեր՝ պանդխտություն և
գաղթականություն, գյուղում կատարվող սոցիալական շերտավորում,
վաշխառուների կողմից գործադրվող անգութ հարստահարություն,
կրթության և լուսավորության պակաս, ջարդեր, կոտորած, սով, որբեր և
այլն: Իր ամբողջության մեջ Հրանդի հրապարակախոսությունը կարծես
կազմում ժամանակի սոցիալ-տնտեսական, քաղաքական ու մշակու-
թային կյանքի տարեգրությունը և այդպիսով ստանում պատմական-
ճանաչողական արժեք:

<<Ռեալիզմի գեղագիտությունը Հրանդի գրաքննադատական
հայացքներում>> բաժնի հետազոտության առարկան Մ. Կյուրճյանի
գրաբննադատական ժառանգությունն Է: Մինչև այժմ Կյուրճյանին
նվիրված ուսումնասիրությունները հիմնականում վերաբերել են գրողի
գեղարվեստական երկերին ու հրապարակախոսությանը , իսկ նրա գրական
հայացքները դուրս են մնացել ուշադրությունից և չեն դարձել հատուկ
քննության նյութ: Ատենախոսության հեղինակը Կյուրճյանի վաստակի
մասին պատկերացումն առավել ամբողջական դարձնելու նկատառումով
բնութագրել և արժեքավորել նաև գրողի ժառանգության այդ կարևոր
մասը:

Հրանդի փոքրաթիվ գրախոսություններում և ուրվագծերում չկան
վերամբարձ խորհրդածություններ: Իր վերլուծություններում Հրան-
դը հանդես է գալիս որպես գրական գործընթացը ճիշտ պատկե-
րացնող քննադատ: Նա ողջունում է հայ մշակույթի մեջ ռեալիստա-
կան սկզբունքների աստիճանական արմատավորման փաստը: Ռե-
ալիզմի ամրապնդման գործում նա բացառիկ մեծ տեղ Է տալիս Արփ

I
<<Մշակ>>, Թիֆլիս, 1890, թիվ 104:

Արփիարյանին նշելով, որ վերջինս իր ռեալիստական վիպակներով
արևմտահայ գրականության պատմության մեջ <<բացավ նոր դարագլուխ
մը>> 1. Կյուրճյանը արժանին է մատուցում նաև S. Կամսարականին, որն իր
<<Վարժապետին աղջիկը>> վեպում զգացումի գեղեցկության հետ միասին ի
հայտ է բերում <<զորավոր սեր մը դեպ իրապաշտություն, ցուցունելով այն
ուղղություն, որու մեջ պիտի հառաջադիմեն մեր վեպեր>> 2.

Գրականության և արվեստի մասին Հրանդի խոհերն ու
դիտողությունները համահունչ են 80-ականների ռեալիստական սերնդի
գեղագիտական հայացքներին: Ռեալիստական շարժման վերելքի բուռն
մթնոլորտում նա իր ավանդն է ներդնում ռեալիստական գրականության
հիմնադրույթները հայ գրականության մեջ արմատավորելով: Հրանդը
քննարկում Է գրականության առաջընթացի համար ուղենշային դեր ու
արժեք ունեցող կարևոր խնդիրներ: Մասնավորապես արծարծում է գրող
քննադատ փոխհարաբերության, կյանքի և գրականության կապի,
ստեղծագործության թեմատիկայի, տիպական կերպավորման,
գեղարվեստական ընդհանրացման, լեզվի և ոճի հարցեր:

Որպես ռեալիզմի տեսաբան՝ Կյուրճյանն իր գրականագիտական
վերլուծությունների հիմքը դարձնում է կյանքի ճշմարիտ
վերապատկերումը գրականության մեջ: Ընդ որում նա գտնում է, որ
կարևոր է պատկերել ոչ թե արտաքինը, այլ մարդկային հարա-
բերությունների դրսևորման զանազան ձևերը (<<մարմինին
տրամաբանությունը>> 3):

Պաշտպանելով <<ութսունականների>> առաջադրած ժողովրդի կյանքը
գրականության գլխավոր թեմա դարձնելու պահանջը Հրանդը բարձր է
գնահատում Լեոյի <<Կորածները>> վիպակը, քանի որ այդ
ստեղծագործության նյութը վերցված Է կյանքի մութ ու խավար
ետնախորշերը մղված մարդկանց կյանքից: Լեոն իր հերոսներին
<<հատակեն կը ժողվե>>, <<մարդը կը գտնե կաղ մուրացկի մը քով և կոտրտված
անդամներու վրա կերևեցնե անիկա ընդունակ սիրո>>4:

Բյուրակն, Կ. Պոլիս ,1889, թիվ 157, էջ 219:
2 Նույն տեղում:
3 ԳԱԹ, Մ.Կ.Ֆ. , ձեռ. 55:
4

<<Հայրենիք>>, Կ. Պոլիս, 1892, թիվ 300:

Շիրվանզադեի <<Արտիստին>> նվիրված գրախոսականում Մ.
Կյուրճյանը կարևոր Է համարում նաև արվեստի ուժը: Շիրվանզադեն,
որպես մեծ գեղագետ, խորությամբ ճանաչելով կյանքը, այնտեղից
ընտրելով դիպուկն ու բնորոշը , ստեղծում Է մարդկային տիպեր, որոնք
ունեն ընդհանրացման մեծ ուժ: Շնորհիվ այդ ուժի <<Արտիստը>> խորապես
ներգործում է ընթերցողի վրա:1

Ժամանակի մի շարք բանաստեղծների ստեղծագործության շուրջ Մ.
Կյուրճյանի դատողությունները վկայում են, որ նա ունի նաև պոեզիայի
զգացողություն, գեղեցիկը տեսնելու և գնահատելու կարողություն: Խ.
Միսաքյանի, Հովհ. Սեթյանի ստեղծագործության քննությանը նվիրված՝
Հրանդի հոդվածներում ակնառու է, որ նա ինչպես արձակում, այնպես Էլ
չափածո խոսքում գրողներից պահանջում կյանքի խոր և բազմակողմանի
ճանաչողություն, իրականության ճշմարիտ վերարտադրություն:
<<Հուզման ժամեր>> ժողովածուի վերլուծության ժամամակ Կյուրճյանը նշում
Է, որ գյուղական կյանքը պատկերող Հովհ. Սեթյանի բանաս-
տեղծությունները չեն հաջողվել հեղինակի՝ գյուղն ու գյուղացու հոգե-
բանությունը լավ չճանաչելու պատճառով: Գեղջկուհու վիշտը <<թեթև հովի
մը պես Է>>, <<հառաչանքը չտաքցներ զմեզ, և կսկիծը չմրմռացներ մեր
հոգիները>>, որովհետև <<քաղաքացիի ոտանավոր Է և ինքնին հայտնի կ՛ըլլա,
որ գրողը ցավերն հատակեն դուրս բերած չէ, այլ պատուհանին քովեն կը
ժողվե>>::

Գեղարվեստական արձակին և պոեզիային զուգահեռ՝ մեր
գրականության և մշակույթի ապագայով ազնվորեն մտահոգված
քննադատն ուշադրության է արժանացնում նաև թարգմանական
արվեստի հետ առնչվող, ինչպես նաև հայ թատրոնին հուզող մի շարք
հարցեր:

Նկատելի Է, որ Հրանդի հետևողական , սկզբունքային ու անզիջում
դիրքորոշումը խորապես ըմբռնվել ժամանակակիցների կողմից
Գրողների շրջանում նա վայելել է անվերապահ հեղինակություն ու
հարգանք: Այդ պատճառը, որ նրան բազմիցս հրավիրել են մասնակցելու

<<Արտիստը>>, Շիրվանզադե և իր գործը(գրական կոչունք հոբելյարին իր
2 թրքահայ եղբայրակիցներեն), Կ. Պոլիս, 1911:

<<Արևելք>>, Կ. Պոլիս, 1891, թիվ 2490:

գրական տարբեր մրցույթների աշխատանքներին՝ որպես մրցանակներ
շնորհողհանձնաժողովի պատվավոր անդամ:

<<Հայ ականավոր դեմքերը Հրանդի հոդվածներում ու
դիմանկարներում>>: Այս բաժնում հանգամանորեն վերլուծվում են
Հրանդի հոդվածներն ու դիմանկարները հայ ականավոր գրական ու
հանրային գործիչների մասին: Կյուրճյանը նրանց վաստակը բնութագրում
Է էական կողմերով՝ զուգահեռաբար ներկայացնելով այն դարաշրջանը,
որում ձևավորվել են այդ գործիչների մտածողությունն ու հայացքները:

Մեր ժողովրդի կյանքում խաղացած շրջադարձային դերի իմաստով նա
առանձնացնում Մեսրոպ Մաշտոցին: Գրերի ծննդյան օրը Կյուրճյանը
համարում Է <<հայ մտքերու ստեղծագործության առաջին օր>>:
Պետականությունը կորցրած ժողովուրդը այդ գրերով երկնում է հոգևոր
անմահ արժեքներ, որոնք լուսավորում են դեպի հավերժություն տանող
նրա առաջընթաց ուղին: Հայրենիքի հոգևոր փրկության գործում Մաշտոցի
կողքին Հրանդը նույնպիսի պատվի ու մեծարման Է արժանացնում նաև
Սահակ Պարթևին: Նա գտնում Է, որ հոգևոր առաջնորդի նպաստավոր
դիրքն ու մասնակցությունը մեծ չափով են արագացնում հայոց այբուբենի
ստեղծման գործընթացը:

Ոսկեդարի այս երկու փառավոր դեմքերի կողքին Հրանդն իր կուռքն
ունի նաև միջնադարի գործիչների շարքում: Դա Ներսես Շնորհալին է, որը
գրողին առինքնում է հատկապես իր տաղաչափական արվեստով:
Կյուրճյանի տիպիկ բնութագրմամբ Շնորհալու տաղերը նմանվում են մի
մանյակի, որի շքեղությունը երևում միայն <<շողուն քարերուն
ընդելուզվածքի ոճին մեջ, և որքան յուրաքանչյուր քար արժեք մը ցուցնե
ինքնին, ամբողջությանը մեջ ավելի մեծ արժեք մը կստանա, շնորհիվ
վարպետին ընդելուզողճարտարությանն ո դասավորողկիրթ ճաշակին>>1

Սկսած 1911թ. <<Հայ գրականություն>> ամսագրում Մ. Կյուրճյանը
հրատարակում Է <<Վերածնության դեմքեր>> ընդհանուր խորագրով
դիմանկարների շարք, որտեղներկայացնում է 19-րդ դարի արևելահայ մի
շարք խոշոր անհատականությունների: Նրանց մեջ հետաքրքիր ու
ինքնատիպ են հատկապես Խ.Աբովյանի, Ստ.Նազարյանի, Մ.Նալբանդյանի

և Գր. Արծրունու վաստակի կյուրճյանական ընկալումն ու գնահատումը:
Աշխատանքում լայն տեղ է տրված նաև Պետրոս Դուրյանին նվիրված

հոդվածներին: Դրանցում Դուրյանի բանաստեղծական արվեստին բարձր

գնահատական տալուց բացի, Կյուրճյանն ուշագրավ դատողություններ է
անում նաև վաղամեռիկ բանաստեղծի <<լուսանկարի>> շուրջ:

Հրանդի հոդված-դիմանկարների հերոսների համեմատությունը
ցույց Է տալիս, որ նրանք աչքի են ընկնում մի ընդհանրությամբ:
Տարբերվելով իրենց գործունեության բնագավառներով (գրող,
հրապարակախոս, քաղաքական գործիչ) ու իրենց ծնող
ժամանակահատվածով (5-ից մինչև 19-րդ դար) այդ մարդիկ նմանվում են

ազգային վերածնության գործին իրենց բերած նպաստով, ազգի համար
կենսահաստատման ու հարատևման լծակներ ստեղծելու ձգտումով: Այդ
նվիրյալներից յուրաքանչյուրն իր բնագավառում հաջողության հասնելով՝

ապրեցնում է իր ժողովրդին: Հրանդը պարտավորեցնում ճանաչել այդ
հաջողությունները և գնահատել դրանք: Հրանդի դիմանկարները, եթե
անգամ չունեն Հր. Ասատուրի <<Դիմաստվերներ>>, Գ. Զոհրապի <<Ծանոթ

դեմքեր>> կամ Ե. Օտյանի <<Մեր երեսփոխանները>> շարքերի խորքն ու
նրբությունը, միևնույն է, նրա գրական ժառանգության մեջ կարևոր տեղ
են զբաղեցնում, քանի որ հնարավորություն են տալիս էլ ավելի
ամբողջական պատկերացում կազմելու Հրանդի աշխարհայացքի, գրական

նախասիրությունների, ինչպես նաև գրաքննադատական կարողու-
թյունների մասին:

Ատենախոսության վերջում ներկայացվում են հետազոտության
արդյունքները՝ գիտական եզրակացությունների տեսքով:

9Ասում

<<Ժամանակ>>, Կ. Պոլիս, 1910, 4 հոկտեմբերի:

Ատենախոռության թեմայով հրատարակվել են
հետևյալ հոդվածները

1. Հրանդը և իր <<Պանդուխտի կյանքեն>> քրոնիկները (<<Բանբեր Երևանի
համալսարանի>>, 1993, թիվ 1, էջ 206-213):

2. Ռհալիզմի գեղագիտությունը Մելքոն Կյուրճյանի (Հրանդ)
գրաքննադատական հայացքներում(<<Բանբեր Երևանի համալսա-
րանի>>, 1996, թիվ 1, էջ 30-40):

3. Ժամանակաշրջանի անդրադարձը Մելքոն Կյուրճյանի պատմվածքնե-
րում(<<Բանբեր Երևանի համալսարանի>>, 1996, թիվ 2, էջ 182-187):

ЧИЛИНГАРЯН A. M.
ЖИЗНЬ и ТВОРЧЕСТВО МЕЛКОНА

КЮРЧЯНА(ГРАНД)
(Резюме)

представленной диссертации изучены жизнь и
творчество Мелкона Кюрчяна (Гранд), одного из видных
представителей сформировавшегося в конце 80-ых годов
прошлого столетия реалистического движения западноар-
мянской литературы.

Работа состоит из предисловия, четырех глав ("Писатель
и его время ". "Картины народной трагедии в хрониках "Из
жизни скитальцев ու "Новые страницы художественной
прозы "Публицист и критик"), заключения и библиографии.

Проведя литературоведческий анализ старых и новых
фактов, автор диссертации изложил научную биографию
Мелкона Кюрчяна, создав картину и образ среды и времени,в которой он рос и сформировался как писатель.

работе показан творческий путь писателя, в результате
анализа показана, что сила творческого мышления Кюрчяна
целиком выявляется в малых формах прозы, a в развитии
жанра художественной хроники его роль несомненно велика.

трудах именно этого жанра и выявляется его самобытность.в диссертации дана оценка написанным им рассказам,
публицистическим и критическим статьям. Кропотливым
анализом удавшихся и не совсем удавшихся трудов писателя
создан всеобъемлющ ий образ особенностей художес-
твенного мышления Кюрчяна.

составленную библиографию включены сочинения,
статьи и письма писателя.

ՀՀ Ազգային գրադարան

